
MINUTI

Il-Minuti tal-Laqgħa Nru. 5 li saret fil-21 ta' Jannar, 1999 ġew konfermati.
  THE CHAIRMAN (Onor. Leo Brincat):   Qabel ngħaddu għall-business tal-lum xtaqt nirriferi għal żewġ items ta' korrispondenza.  L-ewwel item huwa dwar il-qbil li ntlaħaq fl-aħħar laqgħa li kellna fejn is-Segretarju Permanenti fil-Ministeru ta' l-Affarijiet Barranin ġie mitlub  jippreżenta korrispondenza dwar il-każ li kien tqajjem fuq il-karozza uffiċjali tal-Kummissarju Għoli ta' Malta f'Londra u kien hemm l-understanding li tintbagħat il-korrispondenza mhux għall-pubblikazzjoni imma għall-informazzjoni tal-membri ta' dan il-kumitat.  Nifhem li din il-korrispondenza waslet mingħand is-Segretarju Permanenti u fil-fatt qed tiġi ċċirkolata lill-membri kollha ta' dan il-Kumitat.  

  Apparti minn hekk nixtieq ninforma lill-Kumitat li rċevejt kopja ta' mistoqsija parlamentari.  L-ittra ma kenitx indirizzata speċifika imma kien hemm biss envelope indirizzat lili.  Normalment, meta l-ittri jkunu anonimi jiena ma tantx nagħti kashom, pero' la din qed tirriferi għal mistoqsija parlamentari li allura hija  dokumenti uffiċjali  tal-Kamra naħseb li jkun tajjeb li wieħed jagħti daqqa t'għajn lejn il-kontenut ta' din il-mistoqsija parlamentari.  Għalhekk nitlob lill-iskrivana tal-Kumitat sabiex taqra l-mistoqsija u t-tweġiba konċernata.

L-ISKRIVANA:

"AMBAXXATI TA' MALTA  

12718. L-ONOR. JOE FARRUGIA staqsa lill-Vici Prim Ministru, Ministru għall-Affarijiet Barranin u ta' l-Ambjent:    In vista tal-mistoqsija parlamentari numru 11780, dwar jekk sarux ħlasijiet fi flus kontanti fl-Ambaxxata Maltija u Parigi matul l-1997, jista' l-Viċi Prim Ministru jgħid jekk din hijiex prattika normali jew aċċettabbli u jgħid ukoll jekk din il-prattika kenitx issir bejn l-1992 u l-1996?  Jekk saret f'dawk is-snin, x'kienu l-ammonti u għal liema skop saru l-ħlasijiet u wkoll jekk l-amministrazzjoni preċedenti kenitx ġibdet l-attenzjoni għal din il-prattika u jekk iva, x'miżuri ttieħdu?  Jekk ma kien sar xejn dwar dan, jista' l-Viċi Prim Ministru jgħid x'kienet ir-raġuni?

  ONOR. GEORGE VELLA: Bejn April ta' l-1991 u Diċembru 1996, l-Ambaxxata Maltija f'Pariġi kienet ħallset Lm88,888 fi flus kontanti għal parti mill-kera lis-sidien tar-residenza uffiċjali ta' l-Ambaxxatur.  F'Lulju 1994, waqt spezzjoni li kienu qed jagħmlu żewġ Awdituri tal-Gvern Malti fl-Ambaxxata Maltija ġewwa Pariġi, kienu ltaqgħu mas-sidien tar-residenza li kienu spjegawlhom li dan il-ħlas, li kien isir skond it-termini ta' ftehim iffirmat separatament mill-kirja ewlenija, kien qed ikopri d-deprezzament ta' bosta għamara antika u xogħlijiet ta' l-arti, proprjeta' tas-sidien tal-fond, li kienu tħallew fil-post biex jitgawdew mill-Ambaxxatur.  L-awdituri kienu ssuġġerew lill-Ministeru biex jittieħed parir dwar jekk din il-prassi ta' ħlas ta' parti mill-kera fi flus kontanti kenitx legali jew le.  Mill-istħarriġ li kien għamel il-Ministeru wara r-rapport ta' l-awdituri, kien ġie spjegat illi arranġamenti simili kienu komuni ħafna fi Franza.  Fit-13 ta' Frar, 1996, is-Segretarju Permanenti tal-Ministeru ta' dak iż-żmien kien informa lill-Aġenti Direttur tal-Verifika, fost affarijiet oħra, illi l-ex-Ambaxxatur Licari kien irranġa mas-sidien tar-residenza biex iraħħsu dik il-parti tal-kera li kienet titħallas b'ċekk u li kienet togħla kull sena skond l-indiċi tal-prezzijiet (roħs ta' Lm2,900 fis-sena) u, filwaqt li l-parti tal-kera li kienet titħallas fi flus kontanti kellha tibqa' statika bħal dejjem, is-sidien intrabtu li joħorġu polza ta' sigurta' fuq il-fond (Lm100 fis-sena premium bħala sehem l-Ambaxxata) u fuq il-kontenut kollu, inkluż l-għamara antika u xogħlijiet ta' l-arti (sehem li tħallas kollu kemm hu mis-sidien).

  Sadanittant, minn riċerki preliminari li saru fil-kontijiet ta' l-Ambaxxata  Maltija ġewwa Pariġi rriżulta li, bejn l-1992 u l-1996, l-Ambaxxatur preċedenti, Dr. J. Licari, kien iħallas ukoll frekwentement fi flus kontanti lil diversi sefturi għal servizzi ta' tindif li kien isirlu fir-residenza uffiċjali tiegħu.  Jien informat illi, f'dawn il-ħames snin, it-total ta' dawn il-ħlasijiet lid-diversi sefturi fi flus kontanti kien jammonta għal Lm48,608.  Għalkemm il-ħlas fi flus kontanti lil dawn is-sefturi għal servizzi fir-residenza mhuwiex in se irregolari, madankollu qed jiġi innotat proprju issa li l-informazzjoni ta' min ta s-servizz u allura suppost irċieva l-flus hija nieqsa minn tagħrif bażiku.  Ħlief f'każ wieħed biss, is-sefturi huma ndikati biss bl-inizjali ta' isimhom, bil-kunjom iżda bla ebda indirizz jew indikatur ieħor biex jistgħu jiġu ddentifikati aħjar.  Għal kull ħlas li sar teżisti riċevuta ffirmata.

  Fl-istħarriġ li sar, jirriżulta wkoll li, fl-istess perijodu, tħallset somma fi flus kontanti li tiżboq it-Lm8,000 għal bosta okkażjonijiet indikati bħala ta' ospitalita'.  Lm7,300 minn din is-somma jidhru li tħallsu għall-catering li sar minn tliet individwi li, l-istess bħas-sefturi, huma indikati bl-inizjali biss u l-kunjom, iżda mingħajr ebda indirizz.  L-ismijiet konċernati ma nstabux lanqas fuq id-direttorji tat-telefon Pariġini.  Jeżistu dubbji wkoll dwar il-validita' u l-korrettezza ta' wħud mill-oġġetti elenkati fuq riċevuti ippreżentati mill-ex-Ambaxxatur in konnessjoni ma' dawn l-okkażjonijiet ta' ospitalita'.  Irrid insemmi, f'dan ir-rigward, illi donnu m'hemmx ċertezza dwar jekk xi mistednin imsemmija fuq il-kontijiet preżentati għall-ħlas verament attendewx għall-okkażjoni ta' ospitalita', kif ukoll jekk uħud mill-ismijiet indikati fuq dawn il-kontijiet humiex fittizji jew le.

  Jiena se nagħti struzzjonijiet biex issir investigazzjoni komprensiva u akkurata sabiex jiġi stabilit jekk dawn l-indikazzjonijiet li għandna ta' rregolaritajiet min-naħa ta' Dr. Licari, li ħarġu fid-deher il-ġimgħa l-oħra bħala riżultat ta' l-indaġni li wettaqna għall-mistoqsija ta' l-Onor. Membru, jistgħux jiġu kkonfermati.  Kemm-il darba dawn jiġu ipprovati, jiena nwiegħed li nieħu dawk il-passi kollha li tagħtini l-liġi sabiex jiġi kkoreġut u sodisfatt l-aġir irresponsabbli ta' kull min uża ħażin u llegalment il-pożizzjoni tiegħu ta' awtorita'.".

  THE CHAIRMAN:  L-osservazzjoni li xtaqt nagħmel fuq din il-mistoqsija parlamentari hija dwar dik il-parti tat-tweġiba fejn jidher ċar li għandna każ li jista' ma jkunx biss każ ta' nfiq żejjed, u nagħmel enfasi fuq il-kelma "jista'"; ma jien qed nasal għall-ebda konklużjoni.  Dan qed ngħidu għaliex filwaqt li għandna ħlas lil sefturi ta' Lm48,000 u anke catering ta' Lm7,300, fiż-żewġ każijiet jidher li kien hemm biss informazzjoni mill-aktar bażika dwar min suppost irċieva l-flus.  Kemm fil-każ tal-ħlas li sar lis-sefturi, kif ukoll fil-ħlas tal-catering li ġie kkummissjonat, jidher li kien hemm biss l-inizjali ta' isem min irċieva l-flus u anke kunjomu, iżda bla ebda indirizz jew indikatur ieħor biex jistgħu jiġu identifikati aħjar.  Minħabba l-gravita' tal-każ u anke minħabba l-extent ta' l-ammonti involuti - jekk tgħoddhom flimkien jiġu jammontaw għal madwar Lm55,000 - inħoss li l-każ għandu jiġi nvestigat min-naħa ta' l-awditur.  

  Hemm kummenti?  L-Onor. Austin Gatt.

  ONOR. AUSTIN GATT (Segretarju Parlamentari):  Mr Chairman, mir-risposta ta' din il-mistoqsija parlamentari joħroġ li l-Ministru ta' l-Affarijiet Barranin ta' dak iż-żmien, l-Onor. George Vella, kien qal - meta kien qed jirrispondi d-domanda kien Marzu 1998 - li l-ewwelnett hu għandu indikazzjonijiet biss li kien għad irid jikkonferma, jiġifieri hu stess qal li ma kellux konferma ta' dawn l-affarijiet, anzi qal li kien se jitlob biex issir indaġini biex jara jistgħux jiġu konfermati dawn l-affarijiet, imbagħad qal ukoll:  

"Kemm-il darba dawn jiġu pprovati ..." 

- jiġifieri wara li jikkonfermahom - 

"... jiena nwiegħed li nieħu dawk il-passi kollha li tagħtini l-liġi sabiex jiġi kkoreġut u sodisfatt l-aġir irresponsabbli ta' kull min uża ħażin u llegalment il-pożizzjoni tiegħu ta' awtorita'".".

Jiena naħseb li qabel ma ngħaddu l-każ lill-awditur - irrid li hawnhekk jiġi rreġistrat li jien m'għandi l-ebda oġġezzjoni li ninvestigaw dan il-każ u kull każ ieħor konness ma' ambaxxati oħra  jekk ikun hemm bżonn - ikun utli li nitolbu l-preżenza tal-Permanent Secretary fil-Ministeru ta' l-Affarijiet Barranin biex jgħidilna x'investigazzjonijiet kien hemm minn Marzu 1998, x'irriżultalu l-ministeru, hemmx rapporti interni u jġibilna l-karti kollha konnessi ma' dan il-każ, għaliex jekk il-każ ingħalaq b'mod sodisfaċenti, naħseb li lill-awditur nkunu qed ngħabbuh b'biċċa investigazzjoni li ma tiswa xejn.

  THE CHAIRMAN:  Hawn aktar kummenti?  La jidher li m'hawnx aktar kummenti nistgħu nipproċedu billi l-ewwel nikkuntattjaw lis-Segretarju Permanenti fil-Ministeru ta' l-Affarijiet Barranin, imbagħad abbażi tal-findings li jkollna mingħandu naraw jekk ninvolvux lill-awditur fi stadju ulterjuri.  

RAPPORTI TA' L-AWDITUR ĠENERALI GĦAS-SNIN 1996 U 1997 - KONTINWAZZJONI

  THE CHAIRMAN:  Nistgħu issa ngħaddu għall-business tal-ġurnata u nibdew mill-Ministeru tal-Ġustizzja.  Taħt iż-żewġ amministrazzjonijiet preċedenti, dan il-ministeru kellu abbinati miegħu żewġ oqsma oħra; fl-1996 kellu l-arti u fl-1997 kellu l- kunsilli lokali.  Jien naħseb li għal-lum ikun prattiku li nittrattaw biss dak li huwa ġustizzja, għalhekk nitlob lill-Awditur Ġenerali, lid-Deputat Awditur Ġenerali kif ukoll lis-segretarju permanenti u lil xi uffiċjali li qed jakkumpanjawh sabiex jingħaqdu magħna madwar il-mejda. 

Is-Sur Joseph G. Galea, is-Sur John A. Bonnici, is-Sur Godfrey Demarco u s-Sur Alfred Demicoli ħadu posthom madwar il-mejda.
  THE CHAIRMAN:   Hawn kummenti dwar dan id-dekasteru?  L-Onor. Mangion.

  ONOR. CHARLES MANGION:  Mr Chairman, nirriferi għar-rapport ta' l-1997 fejn jingħad li fil-qorti kien sar refurbishment estensiv - fil-fatt kien deher li sar refurbishment - u donnu hemm l-implikazzjoni li l-ministru ma kienx mgħarraf b'dan.  X'kienet il-proċedura li ntużat biex ittieħdet id-deċiżjoni biex ikun jista’  jsir dan ir-refurbishment?  Jekk niftakar sew kien ilu jissemma -  saħansitra kien ġie ppubblikat anke fil-gazzetti - li għandu jsir refurbishment, allura ma naħsibx li jkun preċiż meta jingħad li l-ministru ma kienx mgħarraf.  

  IS-SUR GODFREY DEMARCO (Segretarju Permanenti (Justice) OPM): Ir-refurbishment kien sar fl-1996 u l-ministru kien ġie mgħarraf.  Li kien ġara kien li d-direttur ġenerali kien għadu kif ġie appuntat u l-ministru kien tah instructions fejn  qallu biex jara x'jagħmel ħalli jagħti face lift lill-bini tal-qorti.  Bħalma jaf kulħadd, xogħol li jkollu bżonn isir fil-qorti, irid isir fis-sajf waqt li x-xogħol ikun wieqaf u qabel tibda sena forensika ġdida f'Ottubru, u għalhekk id-direttur ġenerali kien ipprova jara x'jista' jagħmel fiż-żmien limitat li kellu.  Huwa pprova jikkuntattja lill-kuntratturi, pero'  ħafna minnhom kienu bix-shut down u allura ħadem b'li sab.  L-instructions biex isir ir-refurbishment ġew speċifikament mingħand il-ministru ta' dak iż-żmien.  Fil-fatt deher li kien sar ix-xogħol; kien inqala' xi rħam, sar xi xogħol ta’ tibjid, żebgħa u anke lostru.  

  ONOR. CHARLES MANGION:  Pero' donnu li fir-rapport ta' l-1997 hemm anomalija għaliex f'paġna 146 hemm imniżżel li "On the 24 October the Director General sought the approval of his Minister to cover the works which had already been completed.".  Jekk il-ministru tah l-instructions to proceed, allura kif imbagħad wara fittex li jkollu l-approval?
  IS-SUR GODFREY DEMARCO:  Iva, dan ġara għaliex in the meantime kien hemm l-elezzjoni ta' l-1996, inbidel il-gvern u naturalment anke l-ministru, u d-director general kulma kellu mingħand il-ministru ta' qabel kien biss verbal approval, ma kellux l-approval bil-miktub.  Ovvjament il-ministru ma kienx qallu biex jikser ir-regolamenti; kienu instructions li soltu jingħataw imbagħad sta a noi li l-affarijiet nagħmluhom kif suppost nagħmluhom.  Hawnhekk naħseb li jkun tajjeb li ngħid li d-direttur ġenerali ta' dak iż-żmien kien iltaqa' ma diffikultajiet meta ġie biex jagħmel dan il-face lift.  Każ partikolari kien li ma kienx hemm somma preċiża miftehma imma kien hemm ftehim li l-kuntrattur jaħdem per sqaure metre u meta tlesta x-xogħol indunajna li l-ammont kien daqsxejn iżjed milli wieħed kien qed jistenna.  

  THE CHAIRMAN:  L-Onor. Joe Cilia.

  ONOR. JOE CILIA:  Mr Chairman, xtaqt nistaqsi xi ħaġa dwar il-ġbir ta' l-arretrati. Jien naf li kien beda jsir eżerċizzju biex jinġabru l-arretrati - eżerċizzju li tkompla anke bejn l-1996 u l-1997 - u skond ir-rapport ta' l-1996 kienet saret xi surprise audit inspection tal-cash office.  Jista' s-segretarju permanenti jagħtina indikazzjoni dwar kif mexa dan l-eżerċizzju u jekk ħalliex riżultati pożittivi?  Xtaqt nistaqsi wkoll jekk fil-fatt għadx baqa' arretrati kbar x'jinġabru minn dan it-tip ta' eżerċizzju.

  THE CHAIRMAN:  Is-Sur Demarco.

  IS-SUR GODFREY DEMARCO:  Iva, nista' ngħidlek li baqa'.  Fil-fatt dak l-eżerċizzju kien suċċess għaliex jidher li dik is-sena bejn fees u arretrati ġbarna 'l fuq minn Lm1 miljun.  Inqalgħet diffikulta' għaliex meta saret l-audit inspection  li ssemmiet, l-awditur ma kienx kuntent bil-mod kif dawn bdew jiġu handled.  Dawn irċevew ammont kbir ta' cheques - għaliex meta bdew jirċievu l-ittra uffiċjali kulħadd beda jħallas -  u peress li ma kienx hemm nies biżżejjed biex ilaħħqu ma' dawn il-ħlasijiet, l-irċevuta bdiet tingħata ftit iżjed tard mis-soltu u l-awditur ġustament qal fil-kummenti li għamel li din is-sistema ma għoġbitux.  

  Li nista' ngħid huwa li aħna kellna instructions biex nipprovaw niġbru kemm nistgħu minn dawn l-arretrati, pero' xorta weħilna għaliex ma kellniex nies biżżejjed biex imbagħad joħorġu l-irċevuta.  Bil-mod il-mod is-sitwazzjoni ġiet regolarizzata u ma kellniex inkwiet.  Forsi kien hemm ukoll ir-raġunament li ċ-cheque fih innifsu huwa riċevuta u allura forsi għalhekk stajna nibagħtu l-irċevuta ftit aktar tard.  Id-diffikulta' prinċipali fil-qorti kienet u għadha li f'ċerti setturi m'għandniex nies biżżejjed.  

  ONOR. JOE CILIA:  Tista' tagħtina indikazzjoni bejn wieħed u ieħor ta' kemm baqa' x'jinġabru f'arretrati?  

  IS-SUR GODFREY DEMARCO:  Naħseb li hemm ‘il fuq minn l-Lm1 miljun.   

  IS-SUR ALFRED DEMICOLI (Director Corporate Services):  Mr Chairman, naħseb li hawnhekk tajjeb ngħidu li għandna numru ta' fines under Lm2 li ilhom ġejjin ħafna u għalkemm konna bdejna nagħmlu lista estensiva tagħhom, ma kienx  worth the effort li nibqgħu niġru warajhom għaliex jinvolvi volum kbir ta' xogħol. Ma nafx jekk din il-biċċa xogħol kenitx ġiet finalizzata.

  ONOR. JOE CILIA:  Jiġifieri dawn il-fines l-antiki jammontaw għal aktar minn Lm1 miljun?

  IS-SUR GODFREY DEMARCO:   Li qed jgħid is-Sur Demicoli huwa li hemm  madwar Lm0.5 miljun f'multi li huma preskritti u li biex jiġu written off, il-Finanzi qed jesiġu li jiġu identifikati wieħed u wieħed.  Issa biex tagħmel dan jieħu ħafna żmien u għalhekk għadna ma wasalniex biex dak kollu li hu preskritt naqtgħuh.  Pero’ għar-rigward tal-mistoqsija ta' l-Onor. Cilia rrid ngħid li n-Lm0.5 miljun f'multi preskritti huma inklużi fil-Lm1 miljun arretrati li semmejt qabel.   

  ONOR. JOE CILIA:  Iva, imma li xtaqt inkun naf jien huwa jekk illum il-ġurnata ninsabux f'pożizzjoni li niġbru dawn il-multi b'mod aktar effiċjenti.

  IS-SUR GODREY DEMARCO: Iva, illum wasalna fi stat fejn meta wieħed jeħel multa u ma jħallashiex dak il-ħin, jirċevi n-notice li għandu jagħti ftit tal-ġranet wara.  

  ONOR. CHARLES MANGION:  Mr Chairman, xtaqt nagħmel punt ieħor dwar l-arretrati għaliex dejjem tqum id-domanda, kemm fil-Parlament kif ukoll mill-pubbliku in ġenerali, għalfejn dawn il-flus ma jinġabrux.  Issa qegħdin ngħidu li nofshom huma preskritti u allura ma jistgħux jinġabru.  Jista' xi ħadd jgħidli għaliex min-naħa tal-Finanzi qed jesiġu li jkun hemm identifikazzjoni anke ta' multi li ilhom ġejjin minn 15, 20 jew 30 sena?  Jien naħseb li biex jitħaffef il-backlog u l-affarijiet ma jibqgħux staġnati, at a certain point irid isir dan il-cutting off. 

  IS-SUR GODFREY DEMARCO:  Nimmaġina li hemm xi regolament jew xi ċirkolari antika li tesiġi dawn il-kondizzjonijiet.

  ONOR. JOE CILIA:  Jista' jkun hawn qbil f'dan il-kumitat li din il-kwestjoni tiġi thrashed mal-Finanzi darba għal dejjem biex almenu ma jibqax ikun hemm din il-burokrazija  żejda?

  ONOR. AUSTIN GATT:  Mr Chairman, xtaqt nagħmel kumment biex l-affarijiet jiġu nkwadrati sewwa.  Kulħadd qed jitkellem fuq multi, pero' ħadd m'hu qed  jiddefinixxi fuq liema multi qed nitkellmu.  Bażikament fil-qrati jeżistu tliet tipi ta' multi; il-multi li jagħmlu l-Qrati Superjuri, bħall-Qorti Kriminali - multi li huma  konvertibbli f'ħabs u fil-qorti hemm uffiċċju partikolari li għandu l-inkarigu li jmexxi din il-proċedura - imbagħad hemm il-multi kriminali magħmula mill-Qrati tal-Maġistrati li bażikament jixbħu wkoll dawk tal-Qrati Superjuri u li wkoll huma konvertibbli f'ħabs,  imbagħad hemm il-multi l-oħrajn li nsejħulhom ċivili - għalkemm mhux kollha jkunu ċivili - li jingħataw jew mill-kummissarji tal-ġustizzja jew mill-maġistrati.  Ħafna drabi, meta nsemmu multi, nirriferu biss għat-tip ta' multi li semmejt l-aħħar.   

  Is-sitwazzjoni preżenti kif nafha jiena - hawnhekk qed nitkellem subject to correction mis-sinjuri li hawn preżenti - hija li l-multi li ngħataw mill-Kummissarji tal-Ġustizzja fl-1998 huma mniżżlin f'database, huma regolati b'mod tajjeb u għandna qbil fuqhom.  Il-multi li jirriferu għall-1995, 1996 u 1997, għadhom qed jinżammu manually għal żewġ raġunijiet.  Raġuni minnhom hija għaliex id-database li kienet qed  tuża l-Pulizija biex toħroġ iċ-ċitazzjonijiet kienet differenti minn dik tal-liċenzji u allura ħafna drabi n-numru tal-karozza indikata bħala the offending vehicle ma kienx jaqbel mal-persuna li fuqha tkun irreġistrata.  Jiġifieri  għalkemm ikollok multa fuq, per eżempju, Austin Gatt bil-karozza ABC-123, meta tiċċekkja mal-liċenzji ssib li l-karozza ABC1-23 m'hijiex ta' Austin Gatt u allura dan ifisser li ma tistax teżerċita dik il-multa.  L-incidence rate ta’ dan, bejn wieħed u ieħor kienet ta' madwar 35%. 

  Jiena  skoprejt ukoll li r-raġuni kienet li biex il-Pulizija jagħmlu connection mat-database tal-liċenzji kien jenħteġilhom biċċa apparat li jiswa madwar Lm1,300, u għalkemm dawn kienu ilhom jitolbu sentejn biex jixtru dan l-apparat qatt ma ngħatalhom il-permess.  Din is-sitwazzjoni issa ġiet irranġata u llum qed jitħaddem biss id-database tal-liċenzji.  Raġuni oħra għalfejn il-multi li jirriferu għall-1995, 1996 u 1997 għadhom qed jinżammu manually hija - dejjem skond ma ġie rrapportat lili - li meta kienet saret id-drive biex jinġabru l-flus ta' l-arretrati - drive li kienet tajba - id-direttur ġenerali kien ta struzzjonijiet li l-importanti li jinġabru l-flus imbagħad jirrikonċiljaw wara. Għalhekk dawn kienu qed jaċċettaw iċ-ċekkijiet imbagħad joħorġu l-irċevuti wara.  Meta mbagħad bdiet issir ir-reconciliation, dan ħafna drabi wassal għal nuqqas ta’ qbil bejn dak li ġie riċevut u dak li jistgħu jaqtgħu minn fuq il-kotba.  Jiġifieri dan kien sforz ta' intenzjoni tajba mħaddma ħażin.  Huwa għal dawn iż-żewġ raġunijiet li l-multi li hemm bejn l-1995 u l-1997 ma jistgħux  jiġu transferred għal fuq il-computer database.

  Il-multi pre 1995 huma preskritti.   Għalkemm ma nafx x’inhuma r-regolamenti tekniċi, jien naħseb li dawn irridu ntajruhom minn fuq il-kotba u ngħidu li huma bad debts, naqtgħu linja u mmexxu 'l quddiem.  Jiġifieri jekk għandha ssir rakkmandazzjoni minn dan il-kumitat hija li għandu  jinstab metodu kif dawn il-multi li jirriferu għal qabel l-1995 ma nibqgħux nuruhom iktar għaliex qed ngħidu li l-figura hija ta' madwar Lm1.3 miljun meta fil-fatt din hija ħafna u ħafna inqas minn hekk.    

  Aktar qabel is-Sur Demarco qal li l-Finanzi jridu li jiġu identifikati l-multi li  jkunu se jiġu written off.  Jien naħseb li jkun  kollu waste of time li noqogħdu ngħidu li Austin Gatt weħel Lm2 fl-1989.  Jekk inhuma kwestjonijiet tekniċi hekk, naħseb li rridu nsolvuhom and we clean up our books as much as possible, immorru fuq il-computer database u naħdmu.  Jiġifieri jien naħseb li jekk hemm rakkmandazzjoni xi ssir minn dan il-kumitat, għandha tkun proprju din. 

  THE CHAIRMAN:  Jidher li hemm qbil fost il-membri dwar dan is-suġġeriment.  Hawn aktar kummenti?  La jidher li m'hemmx aktar kummenti fuq dan il-ministeru nirringrazzja lill-uffiċjali li ħadu sehem fid-diskussjoni u nistieden lis-Segretarju Permanenti fil-Ministeru għall-Ambjent flimkien ma’ xi uffiċjali li qegħdin    

jakkumpanjawh sabiex jingħaqdu magħna madwar il-mejda.   

Is-Sur Paul Mifsud u l-Perit John Sciberras ħadu posthom madwar il-mejda.

  THE CHAIRMAN:  Nistieden issa kummenti dwar dak li għandu x'jaqsam ma' l-ambjent innifsu.  L-Onor. Joe Cilia.

  ONOR. JOE CILIA:  L-aktar li xtaqt nistaqsi huwa dwar il-konċett tal-foundations.  Ħafna drabi nisimgħu li meta tinħoloq fondazzjoni - m’iniex qed nirriferi biss għall-MedEcology Foundation li tissemma fir-rapport - jinqalgħu diffikultajiet meta wieħed jiġi biex jimxi mar-regolamenti tal-gvern.  Jien nixtieq nisma' iktar dwar id-diffikultajiet li jistgħu jinħolqu f'dik li hi relazzjoni mar-regolamenti finanzjarji tal-gvern, kif dawn jiġu adattati u kontrollati u anke x’diffikultajiet jinħolqu f’dak li għandu x’jaqsam ma’ audit.  Qed ngħid dan għaliex ovvjament qed nitkellmu fuq fondi pubbliċi li fil-każ ta’ fondazzjonijiet ħafna drabi ma jiġux amministrati skond ir-regoli finanzjarji applikabbli għall-istruttura governattiva in ġenerali.  

  THE CHAIRMAN:  Is-Sur Galea.

  IS-SUR JOSEPH G. GALEA (Awditur Ġenerali):  Meta ċerti funzjonijiet li għandu l-gvern ċentrali,  jgħaddu għal entita' oħra li tkun at arms length mill-gvern, ikunu qed joħorġu barra mill-istruttura finanzjarja li hija mibnijia fuq dik li tissejjaħ burokrazija imma li m'hi xejn ħlief livelli ta' accountability. Aħna nafu li fejn jidħlu flus personali, ħadd ma jindaħal lil ħadd kif dawn jinfoqhom, imma meta l-fondi jkunu pubbliċi - kif qal sewwa l-Onor. Cilia - bilfors irid ikun hemm xi forma ta’ accountability.  

  Jien dejjem kont noqgħod attent li meta ssir xi  nefqa - kapitali u m'hijiex - naraw li nkunu  f'pożizzjoni li jekk tinqala' mistoqsija parlamentari dwar kif din is-somma tkun intnefqet, ikun hemm l-accountability bit-trasparenza kollha.  Aħna, bħala Uffiċċju ta' l-Awditur, dejjem infittxu li r-regolamenti jkunu qed jiġu segwiti.  Huwa veru li ġieli nirrimarkaw fuq ir-regolamenti u ngħidu li dawn huma daqsxejn outdated​ -  dak mhux sta għalina li nirranġawhom imma huwa sta għall-gvern ċentrali li jagħmel dan - pero’ irridu dejjem inżommu quddiem għajnejna li s-sistema hija tqila għaliex meta finalment xi ħadd jiġi biex jirrispondi u jagħti l-ispjegazzjonijiet, ma jkunx jista’ jagħmel dan jekk ma jkollux is-sistema eżatta.  

  Hawnhekk irridu niftakru li r-regolamenti ġew żviluppati f'perijodu ta' tul ta' żmien, jiġifieri l-esperjenza għalmitna li biex ikun hemm aktar accountability u trasparenza, irid ikun hemm dawk il-livelli kollha ta’ kontroll.  Issa jekk wasalx iż-żmien jew le biex jiżdiedu l-kontrolli fuq il-fondazzjonijiet, hija ħaġa li jrid jagħmilha l-gvern ċentrali fid-deċiżjoni amministrattiva jew politika tiegħu, pero' jekk kemm-il darba ma jibqax xi mezz li bih il-Parlament - ngħid il-Parlament għaliex hemmhekk huwa l-post fejn finalment irid jingħata sodisfazzjon lil kulħadd - ikollu xi kontroll fuq in-nefqa tal-fondi pubbliċi ta’ dawn il-fondazzjonijiet, wisq nibża' li jibqgħu outside il-kontroll ta' kulħadd.  

  Huwa veru li fil-każ ta’ fondazzjoni, minbarra li jaraha l-Awditur Ġenerali, jista' jaraha public accountant u public auditor, jiġifieri xorta jkun hemm accountability, pero' li qed ngħid jiena huwa li meta toħroġ kompletament mill-isfera tas-sistema li għandu l-gvern, jiġifieri tal-general financial regulations taħt il-Financial Administration and Audit Act, ma jkunx hemm mezz effikaċi biex naraw li qed ikun hemm il-livelli kollha ta' kontrolli neċessarji.  

  ONOR. JOE CILIA:  Jiġifieri bħala Awditur Ġenerali,  inti kuntent bis-sistema li teżisti bħalissa li biha jiġu kkontrollati dawn il-fondazzjonijiet jew tirrikkmanda li jsir updating ta' dawn ir-regolamenti?  Barra minn hekk, l-uffiċċju tiegħek huwa f'qagħda li  jagħmel rakkmandazzjonijiet ta' din in-natura?

  IS-SUR JOSEPH G. GALEA:  Qed tirriferi għar-regolamenti finanzjarji eżistenti?

  ONOR. JOE CILIA:  Qed nistaqsi jekk fil-fatt dawn ikoprux anke l-fondazzjonijiet.  

  IS-SUR JOSEPH G. GALEA:  Fil-fatt dawn ikopru kull attivita' li l-gvern jagħmel hu direttament jew inkella at arms length bħala fondazzjoni basta li meta l-fondazzjoni tkun qed tiġi set-up ikun hemm speċifikament imsemmi li l-kotba se jarahom l-Awditur Ġenerali.  Illum il-ġurnata l-uffiċċju tiegħi jara anke  accounts fuq linji kummerċjali, fil-fatt naraw l-“other bodies” u l-kunsilli lokali.  Fil-każ tal-kunsilli lokali hemm is-sistema aċċettata min-naħa tagħna għaliex hija aktar moderna u tindirizza aktar il-bżonnijiet finanzjarji u l-attivitajiet kummerċjali li qegħdin ngħixu fihom illum, li l-accounts ma jarahomx direttament il-gvern imma jarahom wieħed mis-certified public accountants and auditors.  

  Nerġa' ngħid li l-bdil tar-regolamenti m’hijiex funzjoni tagħna; aħna qegħdin hemm biex naraw li r-regolamenti li l-gvern jistabilixxi ikunu qed jiġu followed.  Madanakollu nista' nserraħ ras l-Onor. Membru li nafu ċert li r-regolamenti preżenti ilhom jiġu mistħarrġa għal dawn l-aħħar erba' snin.  

  THE CHAIRMAN:  Hemm aktar mistoqsijiet?  L-Onor. Charles Mangion.

  ONOR. CHARLES MANGION:  Jiena xtaqt indur ftit fuq ir-Roads Department.  Fost affarijiet oħra, f’paġna 74 tar-rapport ta’ l-1996, hemm  li dan id-dipartiment  kellu madwar Lm8 miljun li kienu dovuti lill-kuntratturi u sa fl-1997 dan l-ammont ma nbidilx.   Dan huwa fenomenu li donnu jimxi minn sena għal sena, immaterjali minn min ikun ikun qed jamministra.  Effettivament dan ikollu effett negattiv fl-attivita' ekonomika interna għaliex dawn il-kuntratturi jkollhom nuqqas ta' cashflow, bil-konsegwenza li jkollhom iġorru l-piż ta’ ħafna imgħaxijiet fuq self li jkollhom mill-banek.  

  Jien naħseb li hemm xi ħaġa li m’hijiex tiffunzjona sewwa għaliex għalkemm jiġu vvotati l-flus kull sena mill-Parlament għal dan ix-xogħol u x-xogħol ikun fil-fatt tlesta, xorta waħda qed ikun hemm dawn il-pagamenti li jibqgħu ma jsirux, bil-konsegwenzi kollha li diġa' semmejt.  Issa jien xtaqt nistaqsi jekk id-dipartiment huwiex qed jaħseb biex din il-problema jindirizzaha, u jekk iva, x'hemm maħsub li jsir matul din is-sena u s-snin li ġejjin.  

  THE CHAIRMAN:  Is-Sur Mifsud.

  IS-SUR PAUL MIFSUD (Segretarju Permanenti fil-Ministeru għall-Ambjent):  Huwa veru li kif qal l-Onor. Mangion hemm każijiet fejn ix-xogħol tlesta, ġew ippreżentati l-kontijiet u l-kuntrattur għadu ma tħallasx, pero’ wieħed irid iżomm quddiem għajnejh li biex jitħallas kont, l-ewwel ikun irid jiġi ċċertifikat li x-xogħol sar, li jekk kellu jingħata b'tender jew quotation, fit-fatt ikun ingħata hekk, u anke li x-xogħol sar skond l-ispecifications li jkunu ħarġu oriġinarjament.  

  Ir-raġuni prinċipali ta' ħafna mill-pagamenti li baqgħu ma tħallsux kienet  għaliex ix-xogħol jew ma kienx in regola, jew  ma kienx skond l-ispecifications, jew inkella - fil-każ ta’ arretrati li jmorru lura s-snin - ma kienx covered b'kuntratti u letter of acceptance.  Naturalment f’każijiet bħal dawn, il-ministeru ma jkunx jista’ jħallas, pero’ aħna ħdimna sabiex fejn kien hemm  xogħlijiet li saru u setgħu jiġu cleared, fil-fatt ġew cleared.  

  Kemm is-sena l-oħra kif ukoll ta’ qabel ġew ivvotati miljuni ta' liri biex dawn il-kuntratturi jitħallsu, u fil-fatt sar progress.  Ovvjament għad hemm pagamenti li ma jistgħux isiru minħabba li kif diġa’ għidt, jew ix-xogħol ma sarx skond l-ispecifications - l-Onor. Membru japprezza li jekk ix-xogħol ikun sar imma jkollok rimarka mill-perit nkarigat mix-xogħlijiet li jgħidlek li x-xogħol ma sarx skond l-ispecifications, ma tistax tħallas - ....  Huwa veru li l-kuntrattur ikun għamel ix-xogħol u jkun daħal f’ħafna spejjeż, pero’ jekk aħna jkollna rimarka mill-perit inkarigat li x-xogħol ma jkunx sar skond l-ispecifications, aħna ma nkunux nistgħu nawtorizzaw il-pagamenti.

  THE CHAIRMAN: Tista' tagħtina  a very rough indication ta' kemm hemm pagamenti  fuq dawk li huma xogħlijiet ta' roads li għadhom pending authorisation  jew certification?

  IS-SUR PAUL MIFSUD:  Ma nistax nagħtik il-figura eżatta għaliex is-sena li għaddiet kienet saret drive biex isiru iżjed pagamenti, pero’ fil-frattemp ir-Roads Department ma baqax jaqa’ taħt ir-responsabbilta' tal-Ministeru ta' l-Ambjent  u allura naħseb li l-figuri kollha li qed titlobni iktar huma aċċessibbli mir-Roads Department li llum jaqa' taħt ministeru ieħor.

  ONOR. CHARLES MANGION:  Kemm tikkalkola li hemm minn dawk il-kważi Lm8 miljuni li għadhom ma tħallsux għaliex ix-xogħol sar ħażin jew inkella għaliex għadu ma ġiex iċċertifikat?  Qed nistaqsi dan biex forsi wieħed jasal biex jidentifika fejn hi l-problema; jekk hijiex għaliex m'hemmx personnel biżżejjed biex jagħmel is-certification jew inkella għaliex sar xogħol ħażin.  

  Barra minn hekk xtaqt nistaqsi wkoll jekk ix-xogħol li jkun ġie ċċertifikat li sar ħażin, ikunx ġie kkalkolat fuq kriterji li ġew iffissati dakinhar jew inkella fuq il-kriterji li jkun hemm fit-tendering procedure.  Wieħed irid iżomm ukoll quddiem għajnejh li fuq il-livell ta’ kunsilli lokali li wkoll ikollhom kuntratti simili, il-proċedura tal-ħlas, minkejja li jsegwu proċeduri stabbiliti, ma teħux daqstant fit-tul.  Għalhekk jiena qed nistaqsi jekk tistax tiġi addottata din il-proċedura - nassumu li l-proċedura adottata mill-kunsilli lokali m’hijiex waħda rregolari; s'issa imkien ma ntqal hekk  - ħalli b’hekk tiġi mtaffija ftit din il-problema. Jien naf li hemm intenzjoni tajba minn kull naħa - ma jien qed nitfa’ ebda dell fuq ħadd - pero’ donnu li dawn l-intenzjonijiet minn sena għal sena qegħdin jitwalu u s-soluzzjoni tidher li għada 'l bogħod.  Ma nafx jekk fhimtx tajjeb, imma dik kienet l-impressjoni li ħadt jien. 

  IS-SUR PAUL MIFSUD:  L-ewwelnett wieħed irid jgħid li x-xogħlijiet li jsiru mill-kunsilli lokali ma jkunux ta' entita' daqshekk kbira daqs ix-xogħolijiet li jsiru f'arterial roads mill-gvern ċentrali.  Jiġifieri hemm differenza bejn il-pagamenti li jsiru mill-kunsilli lokali għall-pagamenti li jsiru mill-gvern ċentrali. 

  ONOR. CHARLES MANGION: Imma saru xogħlijiet ta' l-ammont ta' Lm100,000 f'ċerti lokalitajiet.

  IS-SUR PAUL MIFSUD:  Iva, Onorevoli, pero' f'dan il-każ aħna qegħdin nitkellmu fuq miljuni.  Waħda mir-raġunijiet għalfejn hemm miljuni ta' liri dovuti għal xogħlijiet li saru xi tlieta jew erba' snin ilu - u hemm ammont sostanzjali minnhom - hija għaliex dawn ma kenux ingħataw b'tender.  

  Aħna kellna kuntatti mad-Direttur tal-Kuntratti fejn għednilu li huwa veru li l-affarijiet ma sarux skond il-proċedura tat-tender jew quotation, pero' ix-xogħol li kien meħtieġ li jsir, sar, il-kuntrattur għamel ix-xogħol, ħareġ il-flus u issa jrid jitħallas. Għalhekk aħna tlabnih jara nistgħux insibu  sistema li biha dawn ix-xogħlijiet jiġu ċċertifikati ħalli jitħallsu.  Naturalment id-Direttur tal-Kuntratti - għal raġunijiet tiegħu; m'iniex se nindaħallu fihom - ma jridx jerfa' dik ir-responsabbilta' u għadna mwaħħlin.  Intom forsi tistaqsuni din kif se nsolvuha.  Jien onestament ngħidilkom li ma nafx.  Irid ikun hemm xi ħadd at higher level - ma nafx min jista' jkun - li jgħid li lest jerfa' r-responsabbilta' u jħallashom.

  THE CHAIRMAN:  Nistgħu ningħataw ħjiel ta' x'ammonti qed nitkellmu fuqhom?

  IS-SUR PAUL MIFSUD:  Il-figura eżatta ma nistax nagħtihielek, pero' naħseb li qed nitkellmu fuq figura viċin iż-Lm2 miljun, pero' dejjem subject to correction.  

  ONOR. CHARLES MANGION:  Iva, imma jekk imbagħad tneħħi ż-Lm2 miljun li ma jistgħux jitħallsu, jibqagħlek Lm6 miljun.  Fil-każ ta' dawn hemm problemi simili?  

  IS-SUR PAUL MIFSUD:  Ma rridux ninsew li ċerti xogħlijiet idumu biex jiġu ċertifikati għaliex ikun irid isir il-kejl tagħhom u allura jieħu ħafna żmien.  Jiġifieri  dwar is-Lm6 miljun l-oħra ma naħsibx li hemm problemi biex dawn jitħallsu u persważ li qed issir id-drive biex dawn jitħallsu.  

  THE CHAIRMAN:  L-Onor. George Pullicino.

  ONOR. GEORGE PULLICINO (Segretarju Parlamentari):  Nifhem li fl-1995 u l-1996 kienu għaddejjin operations reviews biex isir assessment ta' l-effiċjenza tal-Ministeru għall-Ambjent u jekk m'iniex sejjer żball, fl-1995 kien instab li l-effiċjenza ta' l-operat ta' dan il-ministeru kien ta' 11%.  Fl-1996 kien hemm pass pożittiv, fis-sens li l-persentaġġ tela' għal 14%.  Xtaqt nistaqsi jekk wara l-1996 kienx hemm operations reviews oħrajn biex isir assessment ta' l-effiċjenza ta' l-operat ta' dan l-istess ministeru, u jekk saru tistax tgħidilna x'kien il-persentaġġ ta' l-effiċjenza.  

  IS-SUR PAUL MIFSUD:  Ngħarraf lill-Onor. Membru li jiena dħalt responsabbli bħala Segretarju Permanenti fil-Ministeru għall-Ambjent f'April li għadda.  Jien  lest nagħmel ir-riċerka meħtieġa għas-snin ta' qabel u anke nagħti sodisfazzjon lill-kumitat f'seduta oħra.

  THE CHAIRMAN:  Tista' tgħaddi l-informazzjoni lill-iskrivana tal-Kumitat mingħajr il-bżonn li toqgħod tiġi għal laqgħa oħra.

  ONOR. GEORGE PULLICINO:  Sur Mifsud, inti għidt li dħalt responsabbli f'April tas-sena l-oħra. Tista' almenu tgħidli jekk tafx li qed isiru operations reviews biex jiġi ċertifikat il-livell ta' effiċjenza?

  IS-SUR PAUL MIFSUD:  Iva, bħalissa qed isir eżerċizzju ta' riorganizzazzjoni tal-Ministeru għall-Ambjent, naturalment bil-ħsieb li tiġi evalwata l-effiċjenza tad-diversi taqsimiet ta' l-ambjent.

  ONOR. GEORGE PULLICINO:  Imma meta dħalt inti responsabbli bħala segretarju permanenti, kien qed isir eżerċizzju simili?  Jiġifieri meta tgħid li qed isir "issa", meta fil-fatt inbeda?

  IS-SUR PAUL MIFSUD:  F'Ottubru/Novembru li għadda.

  ONOR. GEORGE PULLICINO:  Meta dħalt responsabbli inti, taf jekk kienx qed isir xi eżerċizzju simili?

  IS-SUR PAUL MIFSUD:  Onestament ngħidlek li ma nafx.  

  THE CHAIRMAN:  Hawn aktar kummenti?  L-Onor. Austin Gatt.

  ONOR. AUSTIN GATT:  Fir-rapport ta' l-1997 hawn dokument estensiv fuq il-Land Department u hemm diversi kummenti - li m'iniex se noqgħod nidħol fihom fid-dettall -  dwar "Revenue Collection and Acquisition Functions" tal-Land Department.   Għal dak li għandu x'jaqsam mar-Revenue Section hemm diversi kummenti dwar is-software u hemm kummenti wkoll dwar l-Acquisition Section.  Jien xtaqt nistaqsi jekk minn dak iż-żmien 'il hawn sarx xi progress f'dan is-sens.

  THE CHAIRMAN:  Il-Perit Sciberras.

  IL-PERIT JOHN SCIBERRAS (Director General Land and Construction Division):  Fil-fatt f'Novembru li għadda tlestiet il-Business and Systems Analysis mill-MITTS, tlesta programm ta' erba' snin li permezz tiegħu se tinbidel l-information technology (IT) li hemm fid-dipartiment u se jidħlu programmi ġodda bbażati fuq Geographical Information System (GIS), illi apparti kollox se jgħinu biex jinżamm track aħjar tal-proprjeta' tal-gvern, jinżamm ukoll track tar-revenue li suppost idaħħal il-gvern minnha, biex b'hekk il-proprjeta' tal-gvern tkun tista' tiġi managed aħjar permezz ta' mezzi moderni.

  Dan huwa programm li se jkun mifrux fuq dawn l-erba' snin, sas-sena 2002.  Din is-sena ġew ivvotati Lm100,000 għax-xogħol li se jsir din is-sena stess, jiġifieri we should be on track li in four years time ikollna r-records kollha tal-proprjeta' tal-gvern u tal-flus li għadna nieħdu.  Dawn se jkunu qegħdin miġbura kollha fuq GIS li se jkun ibbażat ukoll fuq il-base maps li hemm il-Land Registry biex inkunu nistgħu nabbinaw dritt magħhom.

  ONOR. AUSTIN GATT:  Hemm xi stima ta' kemm qed jimmissja revenue il-Gvern - ovvjament stima biss tista' tagħmel, ma tistax tgħid eżatt - minħabba fin-nuqqasijiet li għandna fis-sistemi?

  IL-PERIT JOHN SCIBERRAS:  Huwa diffiċli ħafna biex tgħid, pero' nista' ngħid li qed jimmissja ħafna revenue kemm mil-lat ta' proprjeta' tiegħu kif ukoll  mil-lat ta' proprjeta' li akkwista, jiġifieri kemm bħala estate mangement kif ukoll  bħala acquisitions.  Qed jimmissja ħafna revenue għaliex minbarra li m'għandux riżorsi biżżejjed, il-mezzi li għandu huma laborużi ħafna.  Ma rridux ninsew li għal Malta u Għawdex kollu, il-Land Department kulma għandu huma żewġ enforcement officers.  Qed jimmissja wkoll min-naħa ta' l-acquisitions għas-sempliċi raġuni li proprjeta' li ttieħdet snin ilu għal skopijiet pubbliċi, għadha ma tħallsitx għal diversi raġunijiet u allura skond il-liġi tkun trid terġa' tiġi stmata meta toħroġ in-notice to treat.  Jiġifieri lanqas hemmhekk m'huwa possibbli li tiffissa valur eżatt.

  Bil-programmi ta' l-IT bil-GIS, li qegħdin nipprovaw nagħmlu huwa li b'mod aktar faċli li b'inqas riżorsi umani, ikollok il-faċilita' li immedjatament tara min, per eżempju, daħallek fuq proprjeta' tal-gvern. Din issa saret ħafna iktar importanti għas-sempliċi raġuni li bit-twaqqif tal-Land Registry sar aktar faċli li dak li jkun jirreġistra proprjeta' fuq ismu, u jekk imbagħad jgħaddi t-ten year period inti tkun tliftha.  Nisperaw li dan il-programm li se jibda din is-sena will be finished off f'dawn l-erba' snin li ġejjin u  nisperaw ukoll li f'dawn l-erba' snin nirranġaw l-infrastruttura tal-post minn fejn irid jitħaddem dan il-programm u nisperaw ukoll li jkollna biżżejjed human resources biex immexxuh għaliex huwa inutli li jkollok l-IT imbagħad ma jkollokx min iħaddimha jew ma jkollokx post minn fejn taħdem. Jekk ikollna dawn l-affarijiet li semmejt, il-Land Department ikun jista' finalment jibda' jaħdem bħala enti kummerċjali li veru ddaħħal flus lill-gvern.  Ikun jista' jsir ukoll elenku ta' proprjeta' li qiegħda f'idejn id-dipartimenti,  kif din qed tintuża, għaliex qed tintuża u  jekk hemmx bżonn li tintuża.  

Hawnhekk nista' nieħu l-eżempju ta' l-istores, fejn dak li jkun jieħu store, jimlih bl-affarijiet, jagħlqu u jmur jieħu ieħor. Dawn huma affarijiet li sal-lum il-ġurnata ma setgħux isiru minħabba nuqqas ta' IT u nuqqas ta' riżorsi umani.  

  ONOR. CHARLES MANGION:  Perit, kif għidt inti, huwa veru li jekk xi ħadd ikollu proprjeta' li tkun ilha reġistrata fuqu għal 10 snin, dan jista' jkollu t-titlu assolut tagħha, pero' mill-banda l-oħra, il-Land Department  ma jistax jissottometti l-applikazzjoni tiegħu għal fejn qed jgħid li għandu proprjeta' - naf li hemm il-ħsieb li ssir xi ħaġa simili - imbagħad ikun sta għal min ikun interessat li jipprova l-kuntrarju, jiġifieri li l-art m'hijiex tal-gvern imma hija tiegħu?  Hemm xi pjanijiet biex l-art li għandu l-Land Department tiġi reġistrata wkoll?

  IL-PERIT JOHN SCIBERRAS:  Fil-fatt għal dawn l-aħħar sena u nofs kellna  team ta' nies li kien qiegħed kontinwament jaħdem wara l-ħin proprju biex jirreġistra l-proprjetajiet fejn hemm registration areas.  Wieħed mill-ħsebijiet li kellna u li għadna qed niddiskutu huwa li r-registration areas ikunu miftuħin ma' Malta u Għawdex kollu għall-gvern biex għallinqas il-gvern ikollu ċ-ċans li jirreġistra kwalunkwe proprjeta' li tkun qiegħda tiġi nvestigata f'dak il-mument.  Kif jaf l-Onor. Mangion, m'huwiex dejjem faċli li tistabbilixxi ir-root of title speċjalment meta tkun qed tmur lura 400 jew 500 sena.  Jekk l-onus tal-prova ta' proprjeta' se jibqa' fuq il-gvern, allura tkun ħafna iktar diffiċli.  

  ONOR. CHARLES MANGION:   Imma r-root of title m'huwiex neċessarju biex issir l-applikazzjoni; tista' taqbad u tagħmel l-applikazzjoni anke fuq l-appropriation order li tkun ħarġet.  L-emenda li kienet saret għal-Land Registration Act tagħti  din il-fakulta' u jien naħseb li l-gvern jista' jibbenefika minn dan għaliex kulma jrid jagħmel huwa li jissottometti l-applikazzjoni tiegħu imbagħad sta għat-terza parti biex jekk tkun trid tagħmel  l-objection tagħha skond il-proċedura stabbilita.  Fl-opinjoni tiegħi  l-akbar problema li hemm hija li fejn jidħol il-gvern, Malta kollha tiddaħħal bħala registration area biex imbagħad din tkun tista' ssir.  Jekk bdiet titħaddem din is-sistema tista' tgħidilna l-ammont ta' proprjeta' li saritilhom applikazzjonijiet għar-reġistrazzjoni?  

  IL-PERIT JOHN SCIBERRAS:   Bħala ammont ma nistax ngħidlek, pero' l-aktar li kkonċentrajna kien fuq il-Furjana u l-Belt.  Fil-fatt fil-Furjana nista' ngħid li  rreġistrajna kważi l-proprjeta' tal-gvern kollha - hemm waħdiet li għadhom ma ġewx irreġistrati għaliex għadna qegħdin nistennew instructions fuqhom - u fil-Belt diġa' ġew irreġistrati ħafna blokki.     

  ONOR. CHARLES MANGION:  Rigward il-kumpens għall-art esproprjata għandek xi kalkolu dwar kemm għandu jagħti l-gvern?   Naf li jkun hemm uħud li jkunu għadhom in dispute u allura ma jkunux jistgħu jiġu kwantifikati, pero' dwar dawk li m'humiex in dispute hemm xi kalkolu? 

  IL-PERIT JOHN SCIBERRAS:  Fl-opinjoni tiegħi ħadd m'huwa f'pożizzjoni li jgħid eżattament x'inhu l-ammont li għandu jagħti l-gvern għaliex il-liġi tirriferi għall-market value,  li hija xi ħaġa li tista' tinbidel kuljum.  Jiġifieri sakemm il-prezz ma jkunx iffriżat, ħadd ma jista' jagħti valur eżatt ta' proprjeta'.  Jien kemm-il darba nisma’ jingħadu figuri u nibqa' skantat għaliex għalkemm illum jista’ hemm book value ta’ biċċa art,  jekk in-notice to treat toħroġha sentejn oħra, dakinhar ikollok terġa’ tistmaha. Issa jista' jkun li jkollok lull fis-suq tal-proprjeta', jew inkella jista' jkun li jkun għola l-valur tal-proprjeta’ f'dik l-area partikolari.  Jiġifieri waħda mill-affarijiet li dejjem xtaqt li ssir u li issa se ssir permezz ta' dan l-IT hija li ta' l-inqas ikollna elenku komputerizzat ta' l-artijiet bid-dettalji li fihom, biex almenu l-Land Department ikun jista' jibda jagħmel il-prijoritajiet ta' liema acquisitions irid jattakka.  Għaliex qed ngħid dan?  Għaliex acquisitions li skond il-liġi jkunu jikkwalifikaw  bħala building site se jqumu aktar minn dawk li  jikkwalifikaw bħala agriculture,  u ċerti acquisitions f’ċerti lokalitajiet ikollhom valur ogħla, u allura dawn tkun trid tattakkahom mal-ewwel.  U għalhekk huwa importanti li jsir dan il-programm ta’ IT għaliex jekk għandek 23,000 acquisition - qed ngħid bejn wieħed u ieħor - li kollha jinqasmu skond it-titli, u kull waħda tinqasam f'xi 30 jew 40 biċċa, ikollok bżonn battaljun nies biex toqgħod iddur il-files wieħed wieħed biex tara liema se taħdem l-ewwel.    

  ONOR. JOE CILIA:  La qed nitkellmu fuq land acquisitions nixtieq insemmi  l-problema li teżisti għal dak li għandu x’jaqsam ma’ housing estates li jkunu ilhom mibnijin snin twal u n-nies ma jkunux jistgħu jakkwistaw it-titlu fuq il-proprjeta' għaliex il-gvern stess ikun għadu m'akkwistahiex u allura ma jistax jgħaddiha lilhom.   Għalkemm dan il-bini ssodisfa l-ħtieġa soċjali tal-housing, mill-banda l-oħra l-gvern għadu ma daħħalx il-flus li jista’ jdaħħal kemm mill-proprjeta’ stess kif ukoll mit-tassazzjoni u l-boll marbuta mal-kuntratti. 

  Riċentement ħarġet notice  mid-Dipartiment tad-Djar - naf li dan ma jaqax taħt id-dekasteru tagħkom pero’ jkollu wkoll ir-ripple effect - li tgħid li t-tenants li jgħixu f'dawn id-djar jistgħu jifdu ċ-ċnus ta' l-istess proprjeta' minkejja li għadhom m’humiex sidien. Ħafna minn dawn it-tenants qed jibżgħu jieħdu dan il-pass għaliex il-proprjeta’, legalment għadha m’hijiex tagħhom. Jien naħseb li dan qed joħloq nuqqas kbir ta' revenue   lill-gvern, anke fid-dawl tad-deficit finanzjarju li qed niffaċċjaw, u għalhekk  naħseb li jimmerita ftit aktar attenzjoni.  Jista' l-Perit Sciberras - li naf li għandu anke l-problema ta’ nuqqas ta’ riżorsi umani - jagħtina indikazzjoni dwar jekk hux qed isir xi ħaġa dwar din il-problema jew jekk l-affarijiet humiex at a standstill?
  IL-PERIT JOHN SCIBERRAS:   Għal dak li għandu x’jaqsam ma’ xogħol fuq din il-problema żgur li l-affarijiet m’humiex at a standstill, anzi nista’ ngħid li l-acquisitions li għandhom x'jaqsmu ma' din il-problema nagħtuhom ħafna iktar importanza milli nagħtu acquisitions oħrajn; għandna aktar nies jaħdmu fuq acquisitions li għandhom x'jaqsmu ma' housing estates milli għandna fuq acquisitions li għandhom x'jaqsmu ma' proġetti oħra u dan appuntu minħabba the ripple effect li semmejt inti.  Mil-lista li kien hemm xi sentejn ilu qtajna biċċa sew, naħseb li qtajna terz, pero' ma rridux ninsew li min ikun qed jippjana d-djar jew block flats ma joqgħodx jiddisinjahom b’mod li dar tiġi kollha kemm hi fuq għalqa waħda jew li block flats jiġi kollu kemm hu fuq għalqa oħra.  Minħabba f’hekk nispiċċaw b'każijiet fejn, per eżempju - qed naħseb f’każ minnhom bħalissa - block flats inzerta ġie mibni eżatt fuq l-ispot fejn kienu jiltaqgħu sitt għelieqi.  Ħamsa minnhom diġa’ kklerjajniehom, pero’ għad jonqosna l-aħħar waħda u sakemm nikklerjaw din xorta ma nistgħux nikklerjaw il-block kollu.  Inzerta li l-għalqa  in kwestjoni hija ta' xi ħamsa jew xi sitt familji, minn kull familja ma nafx kemm mietu nies u kemm hemm eredi, u minn dawn hemm min qiegħed l-Awstralja u min qiegħed il-Kanada, jiġifieri m’huwiex daqshekk faċli li dawn l-affarijiet isiru malajr.  Aħna għalina aktar ma naqtgħuhom malajr aktar aħjar għaliex kif tistgħu taħsbu, jiġu krejati ħafna pressures, kemm mid-Dipartiment tad-Djar kif ukoll min-nies li jkunu ħadu l-plot, pero’ mhux dejjem ikun possibbli li tagħmel dak li tixtieq.   

  THE CHAIRMAN:   L-Onor. Pullicino.

  ONOR. GEORGE PULLICINO:   Perit,  għar-rigward ta' l-aħħar punt li semmejt, tista' forsi tispjega x'qed isir, jew x’hemm maħsub li jsir, sabiex jiġu resolved dawk il-każijiet fejn hemm  numru kbir ta' eredi li wħud minnhom forsi lanqas tkun tista' tkun taf min huma?

  IL-PERIT JOHN SCIBERRAS:   Fil-fatt qed isiru żewġ affarijiet; qed nużaw il-mezzi kollha li tagħtina l-liġi fil-każ ta' unknown owners jew uncertain owners pero' kif tistgħu tapprezzaw hawnhekk jidħol proċess legali li mhux dejjem huwa faċli li tgħaddih, u qed naħsbu wkoll - fil-fatt qegħdin f'diskussjoni ma' l-Attorney General - dwar proposti għal tibdil fil-liġi biex l-affarijiet isiru daqsxejn iktar faċli.  Nisperaw li din is-sena jsir dan it-tibdil u nkunu f'pożizzjoni li almenu nkunu nistgħu nikklerjaw biex immexxu l-housing.  Il-problema tad-dipartiment xorta se tibqa', imma għallinqas ir-ripple effect inkunu ħlisna minnu.   

  THE CHAIRMAN:  L-Onor. Gatt.

  ONOR. AUSTIN GATT:   Perit, xtaqt nistaqsi xi ħaġa rigward proprjeta' li tkun tal-gvern.  Jekk, per eżempju, ikun hemm block flats li jkun mibni mill-Housing Authority u mogħti b’kera, bil-common parts li jibqgħu tal-gvern, il-Land Department huwa responsabbli għall-maintenance tiegħu?  Issa hawnhekk m’iniex qed nirriferi għall-maintenance ordinarju jiġifieri tibjid, eċċ., pero' għal problemi infrastrutturali li jistgħu jolqtu l-common parts.  Fil-fatt min huwa responsabbli biex jirranġahom u min iħallas biex dawn jiġu rranġati?   

  IL-PERIT JOHN SCIBERRAS:  L-ewwelnett il-common parts jibqgħu tal-gvern sakemm ma jkunx inbiegħ xi unit f'dak il-block għaliex jekk ikun inbiegħ unit, allura tagħtih l-undivided share tiegħu.  Rigward il-maintenance,  għal dawn l-aħħar ħames snin din kienet taqa’ taħt ir-responsabbilta’ tad-Department  of Construction and Maintenance (Housing) li fil-fatt ma jaqax taħt id-dikasteru tagħna.  Dawn anke jieħdu d-deċiżjonijiet ta’ min għandu jħallas għall-istess maintenance u meta tinqala' problema legali jirriferu għand l-Attorney General għal parir.   

  Fil-fatt  waħda mill-affarijiet li konna għamilna xi erba' snin ilu, kienet li fejn qabel inkwilin kien ikollu jikteb lil-Land Department, li mbagħad jibgħatha b’covering letter lid-Department of Construction and Maintenance (Housing), illum dawn imorru dritt għand id-Department of Construction and Maintenance (Housing).   

  ONOR. AUSTIN GATT:   Xi ħaġa konnessa ma' din pero' b’bini differenti huwa  s-Suq tal-Belt.  Dan il-bini jinsab fil-pożizzjoni stramba, fl-opinjoni tiegħi, li huwa proprjeta' tal-gvern, il-kera titħallas lil-Land Department pero' apparentement m'hu ta' ebda dipartiment.  Dan kienet saritlu face lift sew fl-1988/1989 u llum jinsab fi stat prattikament tal-biki għaliex qatt ma saritlu maintenance regolari.  Riċentement kien ġie ordnat survey li juri li rridu nonfqu madwar Lm120,000 biex nerġgħu nġibuh fl-istat li kien fil-bidu.  Dan minbarra l-maintenance regolari li hemm bżonn għaliex il-maintenance tiegħu spiċċat fi stat fejn għandek escalator ilu wieqaf sentejn għax hemm bżonn madwar Lm17,000 biex jiġi rranġat, il-lifts tal-goods ma jaħdmux u  hemm ħmieġ enormi kullimkien.  

  Minn dak li naf jien, waħda mill-problemi prinċipali hija li l-ewwelnett qatt ma saret maintenance b'mod regolari  fuq l-istruttura, u t-tieni nett għaliex it-tmexxija tiegħu hija haphazard, fis-sens li veru li hemm xi tnejn min-nies addetti għal miegħu, pero' dawn m’humiex biżżejjed u lanqas hemm supervision suret in-nies. Issa jien xtaqt nistaqsi min hu resposabbli għall-maintenance  ta’ post bħal dan, jekk hux  il-Land Department jew inkella xi dipartiment ieħor.

  IL-PERIT JOHN SCIBERRAS:  Is-Suq tal-Belt jaqa' taħt il-ġurisdizzjoni tal-Land Departiment.  Fil-fatt kull sena - almenu sa Diċembru li għadda hekk kien -   joħroġ kuntratt għat-tneħħija ta’ l-iskart u għat-tindif tiegħu, liema kuntratt  jingħata lil kumpannija privata.  Rigward maintenance irrid ngħid li din taqa' taħt l-Estate Management Department, pero’ sfortunatament dan id-dipartiment qatt ma kellu l-fondi biex jagħmel il-maintenance neċessarja. Nista’ ngħid ukoll li l-Estate Management Department kemm-il darba talab li jiġu pprovduti lilu l-fondi li hemm bżonn biex jiġi rranġat l-escalator, pero’ sfortunatment dawn qatt ma ġew ipprovduti.  

  ONOR. AUSTIN GATT:  Pero' l-escalator spiċċa fl-istat li jinsab fih għar-raġuni li ma kenitx issirlu maintenance regolari.  Jiġifieri m’hemmx vot regolari għall-maintenance ta’ bini, li  bħal dan ikun jaqa’ taħt ir-responsabbilta’ tal-Land Department?  Jiġifieri dan it-tip ta’ vot ma jeżistix?  Qatt ma eżista?  Jew inkella jsiru talbiet u jaqgħu fuq widnejn torox?

  IL-PERIT JOHN SCIBERRAS:    Il-vot ta' l-improvements to property dejjem kien wieħed baxx ħafna bil-konsegwenza li lanqas tkun tista' tibda biex tagħmel il-maintenance li tkun tixtieq tagħmel.  Jekk m’iniex sejjer żball, din is-sena hemm ivvotati madwar Lm3,000.

  ONOR. AUSTIN GATT:   Minbarra s-suq nimmaġina li hemm diversi proprjetajiet oħra li jaqgħu taħt dan id-dipartiment?

  IL-PERIT JOHN SCIBERRAS:  Hemm il-proprjeta' tal-gvern f’Malta u Għawdex kollu, minbarra l-housing estates.   

  ONOR. AUSTIN GATT:  Naħseb li trid taqta' wkoll id-dipartimentali għaliex f’dak il-każ il-maintenance  taqa' fuq id-dipartiment.  Hux hekk?

  IL-PERIT JOHN SCIBERRAS:   Sa ċertu punt iva, pero’ meta jiġu biex jagħmlu xi ħaġa li tkun straordinarja, allura kif taf inti, bil-liġi suppost li jduru fuq sid il-kera, li huwa l-gvern.

  THE CHAIRMAN:   L-Onor.  Pullicino.

  ONOR. GEORGE PULLICINO:   Perit, waħda mill-affarijiet li lili tippreokkupani ħafna hija għal dak li għandu x’jaqsam ma’ ħwienet li jkunu tal-gvern u li mbagħad ibiddlu l-idejn. Nafu li din hija problema li ilha magħna għal għexieren ta' snin,  fejn għandek ħwienet fi Triq ir-Repubblika l-Belt li ċertament għandhom turnover   kbir u jħallsu kera ta' Lm11 jew Lm9 fis-sena.  Ħafna drabi s-sidien ibiddlu l-idejn billi jagħmlu management contracts li ma jkunu xejn ħlief falsita' għaliex fil-fatt ikunu biddlu totalment l-idejn.  

  Huwa veru li din hija kwestjoni wkoll ta’ deċiżjoni politika li amministrazzjoni wara l-oħra ddeċidew li jipposponu, pero’ x'taħseb li għandu jagħmel id-dipartiment f’każijiet bħal dawn fejn il-gvern għandu ċans ta' introjtu tajjeb minn dawn l-entitajiet kummerċjali li jikru proprjeta' tal-gvern u fil-fatt m’hu qed idaħħal xejn? Jien nixtieq li fuq din il-materja, anke dan il-kumitat jidħol aktar fil-fond għaliex hija sors ta' revenue tajjeb ħafna għall-gvern.   Safejn naf jien, xi erba' snin ilu kien inbeda tentattiv biex ċerti ħwienet fil-Belt jiġu regolarizzati fil-kera, fis-sens li l-kera tiżdied għal kemm id-dipartiment jidhirlu li llum, fl-1999, għandha tiżdied.  Jien naħseb li issa wasal il-mument li naġixxu u forsi wieħed għandu jieħu anke l-parir ta' l-awditur fuq kif wieħed għandu jipproċedi fuq din il-materja għaliex naħseb li huwa mpossibbli li nibqgħu ninjoraw din is-sitwazzjoni reali li teżisti f’pajjiżna.

  IL-PERIT JOHN SCIBERRAS:   Jien naċċerta lill-Onor. Membru li d-dipartiment jaħsibha eżatt bħalu.  Rigward il-management agreements nista’ ngħid li huwa diffiċli ħafna biex tipprovahom u wieħed irid jara li kemm jista’ jkun il-gvern ma jeħux azzjonijiet li m'huwiex possibbli li jeħodhom iċ-ċittadin privat.  Verament hija ħasra li ċerti proprjetajiet jistgħu jdaħħlu ħafna aktar introjtu milli fil-fatt qed idaħħlu, pero’ m’humiex jagħmlu dan.  Jien naċċertak li fejn id-dipartiment ikollu provi konkreti - mingħajr ma jidher li qiegħed jagħmilha tal-big brother  u juża poteri li m'humiex mogħtija liċ-ċittadini privati - li jwasslu għal żieda fl-introjtu, żgur li jieħu l-azzjonijiet kollha possibbli.  

  Over the years kien hemm diversi drabi fejn saru policies biex iħajru lil dak li jkun jirranġa s-sitwazzjoni tiegħu  - per eżempju, f’każ ta’ persuna li tkun għalqet il-61 sena u trid tgħaddih lil uliedha jew f’każ ta’ nies li jridu jbiddlu l-ġeneru  - u ma jibqax jopera klandestinament.  Kien hemm każijiet fejn dawn il-policies ħadmu u kien hemm każijiet oħra fejn ma ħadmux. 

  THE CHAIRMAN:   Iżjed kummenti?   L-Onor.  Charles Mangion.

  ONOR. CHARLES MANGION:  Jekk m'iniex sejjer żball, fil-maġġorparti, il-kirjiet huma marbutin ma' kuntratt ta' kera, liema kuntratt ikollu terminu fiss.  Meta jispiċċa dak it-terminu, id-dipartiment  ma jagħmilx re-assessment tal-kirja, jekk se mai terġa' tiġġedded il-kirja?   Jew inkella l-ikbar problema qiegħda fuq dawk il-ħwienet fejn ma jipprevalix kuntratt tal-kera speċifiku?

  IL-PERIT JOHN SCIBERRAS:  Il-maġġorparti tal-ħwienet,  speċjalment dawk li jinsabu l-Belt,  m’għandhomx kuntratt ta' kirja speċifiku, imma jaqgħu taħt dak li nsejħulu automatic renewal, bir-riżultat li ma tistax tittrattahom bil-mod li tittratta kuntratt ta' ċens li jkun wasal biex jagħlaq u tkun tista' tinnegozja mill-ġdid.  

  THE CHAIRMAN:  Hemm iżjed kummenti?   La ma jidhirx li hawn iżjed kummenti, nirringrazzja lill-uffiċjali tal-Ministeru għall-Ambjent u nistieden lis-Segretarju Permanenti fil-Ministeru ta’ l-Agrikoltura u Sajd flimkien ma’ xi uffiċjali li qegħdin jakkumpanjawh sabiex jingħaqdu magħna fuq il-medja.    

  Peress li l-ħin qed jagħfas, naħseb li nistgħu nirriliżjaw lill-uffiċjali tal-Ministeru ta’ l-Edukazzjoni - jiġu avżati bid-data tal-laqgħa li jmiss mill-iskrivana tal-Kumitat - u nibdew niddiskutu l-Ministeru ta' l-Agrikoltura u Sajd.   Nistieden lis-segretarju permanenti flimkien ma' xi uffiċjali li qegħdin jakkumpanjaw sabiex jingħaqdu magħna fuq il-mejda.

Is-Sur Edward Gauci Borda u s-Sur Victor Buhagiar ħadu posthom madwar il-mejda.

  THE CHAIRMAN:  Kummenti jekk jogħġobkom.  L-Onor. Mangion.

  ONOR. CHARLES MANGION:    Mr Chairman, fl-opinjoni tiegħi naħseb li miż-żewġ rapporti li għandna quddiemna, l-aktar li wieħed għandu jħares huwa lejn dak ta' l-1997 fejn tissemma l-kwestjoni tan-National Aquaculture Centre (NAC) u r-relazzjoni li kien hemm bejn dan l-istess ċentru u l-Malta University Services Ltd. (MUS).   Apparentement dan ġie definit, anke mill-awditur, bħala li mhux daqstant regolari u allura jien xtaqt nistaqsi kemm kienet ilha sejra din ir-relazzjoni bejn l-NAC u l-MUS.  Xtaqt nistaqsi wkoll jekk kienx hemm xi forma ta' kuntratt jew ftehim bejn l-NAC u l-MUS u jekk kien hemm nixtieq li ningħataw kopja tiegħu.  

  Barra minn hekk nixtieq inkun naf ukoll kemm ġie ġġenerat revenue matul dan il-perijodu li għadda  għand l-MUS minflok ma mar għand il-gvern.  Hawnhekk tajjeb li jingħad li skond l-istess rapport ta' l-awditur, ir-revenue li kien jiġġenera n-NAC kien imur għand l-MUS u kull sena, ċertament sa l-1996 u anke wara, il-gvern kien jivvota flus għal dan iċ-ċentru.  Kien biss fl-1997 li nħoloq a  below-the-line account biex kemm ir-revenue kif ukoll l-expenditure tan-NAC jiġu mdaħħla fih u b'hekk ikun hemm xi forma ta' kontroll.

  IS-SUR EDWARD GAUCI BORDA (Segretarju Permanenti fil-Ministeru ta' l-Agrikoltura u Sajd):   Ir-relazzjoni ta' din il-venture  li kien hemm bejn il-Ministeru ta' l-Agrikoltura u Sajd ta' dak iż-żmien u l-MUS kienet ġiet stabbilita f'Mejju ta' l-1992 permezz ta' ftehim li kien sar bejn iż-żewġ partijiet.  L-ewwel ftehim kien ġie ffirmat fid-29 ta' Mejju, 1992 u t-tieni wieħed - għaliex kienet saret emenda għall-ewwel wieħed - kien ġie ffirmat fl-1 ta' Awissu ta' l-1992.  Jien hawnhekk qed ngħaddi kopja ta' dawn iż-żewġ ftehim liċ-Chairman. 

  Dak il-ftehim kien l-ewwel ħaġa li jien rajt fl-1997 -  meta jien ħadt il-kariga ta' segretarju permanenti f'dan il-ministeru, wieħed mit-termini li kelli fil-kuntratt kien jgħid li kelli nara x'sistema ta' accounting teżisti fl-NAC, u jekk m'hemmx nipprova nistabbilixxi waħda - u mill-ewwel deherli li ma kienx magħmul skond ir-regola għaliex safejn naf jien - ngħid dan subject to correction - kwalunkwe ftehim finanzjarju li jsir bejn dipartiment tal-gvern u terzi persuni -  f'dan il-każ l-MUS - jirrikjedi l-approval tal-finanzi.  Meta iktar tard daħlu l-Management Efficiency Unit  - kien daħħalhom l-Uffiċċju tal-Prim Ministru biex jaraw l-affarijiet -  dan il-kuntratt ġie sottomess għall-verifika ta' l-Uffiċċju ta' l-Avukat tar-Repubblika li ma qalx dan id-diskors li qed ngħid jien tal-Financial Administration Act imma qal li fl-opinjoni tiegħu l-ftehim huwa null.  Imbagħad dan l-istess ftehim ġie sotommess mill-istess Management Efficiency Unit lil ditta ta' avukati privati - for another opinion - li wkoll qalu li dan il-ftehim, għalkemm kien qed jiġi operat, kien null.  

  ONOR. CHARLES MANGION:  Qalu li kien null għaliex mar kontra l-proċeduri jew kien hemm xi raġuni oħra?

  IS-SUR EDWARD GAUCI BORDA:   Naħseb li hawnhekk m'għandix kopja ta' dan ir-rapport, pero' eventually inkun nista' ngħaddilek kopja. Jien jidhirli li kienu qalu li kien null għal raġunijiet legali għaliex qalu - jekk fhimt sew għaliex jien m'iniex bniedem legali - li ma jistax ikun li żewġ partijiet ikunu equal partners u fl-istess ħin wieħed minnhom b'xi mod idaħħal xi ħaġa li tgħid li hu ma jista' jkun tellief qatt, għaliex allura ma jkun ftehim xejn.   Onestament ngħid li f'dawn l-affarijiet inħoss li l-baħar huwa daqsxejn fond għalija, pero' li nista' ngħid huwa li l-ftehim ġew dikjarati  nulli.   

  Rigward il-mistoqsija dwar kemm ġie ġġenerat revenue min-NAC bejn l-1992 u l-1996, jiddispjaċini ngħid li l-figuri li nista' nagħti jien m'humiex ta' min wieħed joqgħod fuqhom għaliex kif qal tajjeb l-Onor. Mangion, f'din l-avventura kienu ħadu l-kontroll finanzjarju mill-ewwel l-MUS li bl-ebda mod m'huma sottomessi għall-iskrutinju ta' l-awditur - fil-fatt għandhom l-awdituri tagħhom - u naħseb li jekk il-kumitat irid xi informazzjoni ta' dan it-tip, il-parir tiegħi hu li tintalab mingħand il-Ministeru ta' l-Edukazzjoni għaliex l-MUS taqa' taħt l-universita' u l-universita' taqa' taħt il-ministeru li qed insemmi. Jiġifieri jien naħseb li jkun aħjar jekk l-informazzjoni jagħtuhielkom  huma minflok ma nagħtihielkom jiena għaliex b'hekk ikollkom il-figuri eżatti.   

  ONOR. CHARLES MANGION:  Sur Gauci Borda, wieħed jaċċetta li ma jkollokx l-informazzjoni at hand, pero' jien naħseb li bħala permanent secretary ma tistax tgħid li l-informazzjoni jrid jiġborha ħaddieħor. Qed ngħid dan għaliex skond il-ftehim li għadek kemm għaddejtilna kopja tiegħu, in-NAC kellu jipproduċi a minimum of 200,000 fingerlings in each year li imbagħad kellhom jiġu mibjugħha.  Issa jekk fhimt sew, il-kuntratt jgħid li r-revenue ta' l-ewwel sena kellu jgħaddi lill-MUS mhux kif fil-fatt sar, fejn ir-revenue kollu li kien hemm bejn l-1992 u l-1996 ġie mgħoddi lill-MUS.  Issa jien qed nistaqsi:  Fid-dawl ta' dan kollu, wara li l-ministeru fl-1996 induna b'dak li kien qed jiġri, talab lill-kumpannija tirrestitwixxi r-revenue li mhux suppost irċeviet?

  IS-SUR EDWARD GAUCI BORDA:  Il-kumpannija tirritjeni li l-flus li rċeviet reġgħet bdiet tużahom biex tixtri d-day-to-day working necessities ħalli ċ-ċentru jkun jista' jimxi u tkun tista' ssirlu l-manutenzjoni tiegħu, sitwazzjoni li jien ma stajtx nittollera għaliex hawnhekk qed nitkellmu fuq eluf ta' liri.  Jiġifieri jekk qed tgħidli biex nagħtik figura nista' ngħidlek li żgur kienu jiġu ġġenerati madwar Lm100,000 fis-sena.  Pero' titlobnix biex ngħidlek eżatt għaliex m'għandix il-figuri eżatti. 

  ONOR. CHARLES MANGION:   Le, jien qed nitlob biex tinformani aktar 'il quddiem għaliex naħseb li dan huwa punt li tajjeb li wieħed jarah.  Qed ngħid dan għaliex effettivament il-gvern fl-1996, apparti l-vot kapitali, kien alloka Lm181,000 lin-NAC.  Issa fid-dawl ta' dan, kif il-kumpannija terġa' tirritjeni li dawn il-flus reġgħet iġġenerathom hemmhekk?   Jiġifieri bejn dak li kien ikun hemm ivvotat bħala budget tal-ministeru - li ovvjament kien jgħaddi minn taħt idejkom - u dak li effettivament qed tirritjeni l-MUS, hemm xi ħaġa li ma tingranax.  U  dan  apparti l-fatt li qed jingħad li r-revenue suppost għadda kollu għand il-gvern.  Jiġifieri jien naħseb li fid-dawl ta' dan kollu, ikun tajjeb li jsir l-eżerċizzju fejn jingħad x'inhuma l-ammonti li suppost irċeviet l-MUS meta mhux suppost irċeviethom biex b'hekk id-dipartiment jgħid jekk iħossx li hija ġustifikata l-ispjegazzjoni ta' l-MUS.  

  Jien nifhem li s-Sur Gauci Borda ma jistax jirrispondi għal dan illum pero' jkun tajjeb, Mr Chairman, li tittieħed nota ta' dawn il-mistoqsijiet ħalli dan il-kumitat ikollu r-risposti sodisfaċenti għalihom.  

  IS-SUR EDWARD GAUCI BORDA:   Hawnhekk tajjeb li wieħed jinnota li l-ftehim li l-MUS għamlet mal-ministeru - ħaġa li wkoll  ma nifhimhiex -  jinkludi biss - nenfasizza l-kelma "biss" - il-hatching - għandhom il-parent stock, dawn ifaqqsu,  irabbuh u jbigħuh - u ma jinkludix l-ispejjeż ta' riċerka li fin in fondo huwa l-iskop ewlieni -  almenu hekk kien meta ġie mwaqqaf u nifhem li hekk għadu sal-lum -  tan-NAC.  Il-ftehim jinkludi biss the business side of the NAC, jiġifieri l-bejgħ tal-fingerlings, u allura l-gvern bilfors kien ikollu jipprovdi flus biex iċ-ċentru jmexxi the other wing tiegħu li hija r-riċerka u s-sosteniment tal-fish farms lokali.   Jiġifieri n-NAC kellha żewġ għanijiet, pero' l-ftehim ta' l-MUS man-NAC sar biss għal dak li għandu x'jaqsam ma' the business side of the NAC u l-flus kollha kienu jmorru għand l-MUS  u għalhekk iridu jikkonteġġawhom huma.  

  Jiġifieri r-risposta tiegħi għad-domanda tiegħek, Onor. Mangion, fejn tlabtni ngħidlek x'kienu l-ammonti, hija li jiena  se nikkuntattja lill-kollega tiegħi fil-Ministeru ta' l-Edukazzjoni u nitlobhom jgħidu lill-MUS sabiex jissottomettu din l-informazzjoni.  

  ONOR. CHARLES MANGION:   Jiġifieri, jekk fhimtek sew -  skużani jekk ma kontx fhimtek sew qabel - fl-ispjega tiegħek għidt li l-MUS kienet involuta fil-bejgħ; in-NAC ilesti l-prodott u jbigħu, u l-MUS tieħu l-qligħ kollu mingħajr ma din tkun ħallset xejn għall-produzzjoni tiegħu. Issa jekk l-MUS kienet tikkontribwixxi għall-produzzjoni tal-ħut għas-cycle ta' wara, il-flus ivvotati għal supplies u repair and upkeep - li fl-1996 u l-1997 kienu Lm36,000 u Lm20,000 rispettivament - għalxiex kienu jmorru? Jien naħseb li l-bulk tax-xogħol tan-NAC kien il-produzzjoni ta' dawn il-ħut.

  IS-SUR EDWARD GAUCI BORDA:   Għal dak li jirrigwarda l-current expenditure m'għandix l-iċken dubju.

  ONOR. CHARLES MANGION:  Jiġifieri l-Gvern stess kien jivvota l-flus għall-cost tal-produzzjoni.  Allura effettivament mill-fondi li kienu jmorru għand l-MUS ma kien jiġi ġġenerat xejn lura. 

  IS-SUR EDWARD GAUCI BORDA:  Onorevoli ma naħsibx li nista' nirrispondi għal din id-domanda; kulma nista' ngħid huwa li dawn il-flus ma ġewx għandi.

  ONOR. CHARLES MANGION:  Jien qed inqanqal dan il-punt għaliex fid-dawl ta' l-ispjegazzjoni li ta is-Sur Gauci Borda, ma jidhirx li ġiet esegwita l-proċedura li r-revenue reġa' mar lura għand in-NAC. L-impressjoni li ħadt jien hija li r-revenue kien jibqa' għandhom u d-diviżjoni ma kienet tieħu xejn minnu.

  IS-SUR VICTOR BUHAGIAR (Director Corporate Services):  Fl-estimi, taħt "revenue" tad-dipartiment u l-ministeru tagħna suppost li jkun hemm item "sale of fish" pero' naturalment minn dan l-item kien jidħol ftit revenue.  Fil-fatt jekk inħarsu lejn l-actual revenue għall-1995 naraw li kien hemm biss Lm5,600.

  ONOR. CHARLES MANGION:  Imma aktar qabel intqal li din id-diviżjoni kienet  tiġġenera Lm100,000 fis-sena.  Jiġifieri Lm5,000 huma biss a drop in the ocean.

  IS-SUR  VICTOR BUHAGIAR:  Anzi kien hemm snin fejn ma kien ikun hemm xejn dħul.

  IS-SUR EDWARD GAUCI BORDA:  Jien ma rridx immegħeri lis-Sur Buhagiar,  pero' jien għandi l-impressjoni li l-uniku revenue li qatt għadda għand il-Gvern mingħand in-NAC kien dak ta' Lm1,000 darba waħda biss.  Dan kien il-bidu ta' l-istħarriġ li dħalt fih - jien marbut bil-kuntratt biex nagħmel dan u allura bilfors ridt nagħmlu -  fejn imbagħad bdew jirriżultawli affarijiet oħra li lili ma għoġbunix.  

  Waħda minn dawn l-affarijiet kienet li l-MUS interpretat il-ftehim - li għadni kemm tajt kopja tiegħu liċ-Chairman - bħala li kien jintitolaha għal 10% tal-valur tal-fingerlings li jinbiegħu.  Fil-fatt hekk kienu jagħmlu, ħaġa li jien oġġezzjonajt għaliha, iddiskutejniha u fl-aħħar wasalna fi ftehim li mill-1 ta' Jannar 1997 dik it-10% ma tibqax tittieħed mill-MUS.  Ma rnexxiliex pero' nirkupra t-10% kollha li kienet diġa' ħadet l-MUS fl-1992, 1993, 1994, 1995 u l-1996. 

  Barra minn hekk irrid ngħid li ċ-ċentru jiġġenera revenue minn servizzi oħra bħal, per eżempju, monitoring tal-fish farms, jittestjalhom l-ilma, jaqsam il-ħut biex jgħidilhom x'mikrobu fih u ma fihx, u minn dan l-MUS kienet tieħu 15% tar-revenue, jiġifieri jekk joħroġ kont ta' Lm1,000, kienet tieħu Lm150.  Jien oġġezzjonajt għal dan ukoll u mill-1 ta' Jannar 1997, dan ma baqax isir.  Minn hemmhekk bqajna dejjem nipprovaw insibu l-modus vivendi, u mill-1 ta' Lulju 1997, bi ftehim amikevoli bejn iż-żewġ partijiet ġie deċiż li l-kontroll finanzjarju jibda jkun f'idejna, jiġifieri f'idejn il-ministeru.  Naturlament l-MUS, deherilha li ġaladarba ma kenux se jibqgħu jdaħħlu profitti ma kellhomx għalfejn joqogħdu iżjed in scena u allura as from 1st July 1997, dawn irtiraw totalment.  

  Hemmhekk allura infetaħ dak li l-Onor. Mangion irrifera għalih aktar kmieni, jiġifieri the below-the-line account fejn jiġi mitfugħ  ir-revenue li jiġi ġġenerat min-NAC  sabiex imbagħad aħna nerġgħu nużawh għaċ-ċentru.  Huwa veru li dan m'huwiex biżżejjed biex issir ir-riċerka u l-affarijiet l-oħra neċessarja għal dan iċ-ċentru, pero' almenu jkollna xi ħaġa li nistgħu nħaddmuha għall-iskopijiet oriġinali taċ-ċentru li jien nifhem - kif tifhem l-amministrazzjoni preżenti u jidhirli kienet tifhem anke ta' qabilha - li m'għandux ikun li noqogħdu nipproduċu l-ħut biex inbigħuh imma li  jkollna ċentru ta' riċerka fil-Mediterran fejn jiena informat hemm potenzjali kbar minħabba l-pożizzjoni ġeografika tagħna.  

  Nista' ngħid li mill-1 ta' Lulju 1997 sa l-aħħar ta' Diċembru 1998, iġġenerajna revenue ta' madwar Lm124,000.  Naturalment diġa' deħlin ukoll fl-uġigħ ta' ras tal-ġbir tal-kontijiet mingħand dawn il-fish farms li wkoll għandhom il-problemi tagħhom, pero' bil-mod il-mod qed jidħlu, fil-fatt diġa' ġbarna madwar Lm33,000 minnhom. Nista' ngħid li sibna reżistenza għal dan it-tibdil u ċertament li ma kenitx ħaġa faċli.  

  Apparti minn hekk f'ċerti mumenti jien personalment kien deherli li kien hemm indikazzjonijiet li ċerti affarijiet ma kenux saru kif wieħed kien jixtieq li jsiru.    Minħabba f'hekk kelli bilfors nidħol fihom għaliex kien hemm il-ħsieb li forsi l-produzzjoni tal-ħut ma kenitx ġiet kollha accounted for.  Huwa veru li ma kelliex il-figuri f'idejja għaliex il-figuri jinsabu għand il-MUS -  kienu jinżammu xi figuri għandna pero' m'humiex ta' min jaħlef fuqhom - pero' jien deherli li kien hemm xi affarijiet li ma kenux "trasparenti" biżżejjed u għalhekk jien għafast xi ftit u addirittura - kif fil-fatt hemm imniżżel fir-rapport ta' l-awditur - daħħalt il-pulizija.  Il-pulizija għamlet ir-riċerki tagħha u għalkemm ikkonfermat dak kollu li kont qed ngħid, fl-opinjoni tagħha deherilha li ma kienx hemm grounds ta' sitwazzjoni kriminali.  Nixtieq li kieku ma nidħolx iżjed fuq x'inhi l-opinjoni tiegħi.

  ONOR. CHARLES MANGION:   Tista' tagħtina kopja ta' dan ir-rapport li effettivament wasal għand il-pulizija?

  IS-SUR EDWARD GAUCI BORDA:  Ir-rapport huwa tal-pulizija.

  ONOR. CHARLES MANGION:  Iva, imma biex il-pulizija waslu biex għamlu rapport, inti kont ktibtilhom. Fl-aħħar mill-aħħar hawnhekk qed nitkellmu fuq entita' pubblika, u għalhekk jien qed nistaqsi jekk jistax ikollna kopja tar-rakkmandazzjonijiet li għamilt inti lill-pulizija għaliex biex inti wasalt biex iddaħħal lill-pulizija ovvjament  ħassejt li kien hemm ċerti irregolartajiet li kienu jitolbu li jsir dan.

  IS-SUR EDWARD GAUCI BORDA:  F'idejja m'għandix din il-korrispondenza pero' nibagħtilkom kopja tagħhom.

  ONOR. AUSTIN GATT:  Mr Chairman, in vista ta' dak li qal is-Sur Gauci Borda, jiġifieri li l-pulizija kkonkludiet li m'hemm l-ebda bażi biex timxi, naħseb li jkun fair li jkollna wkoll ir-rapport tal-pulizija.

  THE CHAIRMAN:  Sur Gauci Borda, tista' tibgħat kopja ta' din il-korrispondenza lill-iskrivana tal-kumitat ħalli din min-naħa tagħha imbagħad tiċċirkolahom lill-membri.

  Jien naħseb li nistgħu naġġornaw il-laqgħa għal nhar l-Erbgħa, 3 ta' Frar meta nkomplu niddiskutu dan il-Ministeru, jiġifieri ta’ l-Agrikoltura u Sajd, flimkien mal-Ministeru ta' l-Edukazzjoni u l-Ministeru tal-Finanzi.  Barra minn hekk nistiednu wkoll lill-Permanent Secretary fil-Ministeru ta' l-Affarijiet Barranin sabiex ikun jista' jirrispondi għal xi domandi li jistgħu jsirulu dwar l-interpellanza parlamentari li ddiskutejna fil-bidu tal-laqgħa.  Nirringrazzjakom.

Fit-8.31 p.m. il-Kumitat aġġorna għal nhar l-Erbgħa, 3 ta' Frar, 1999, fis-6.30p.m.
